
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪২৪
ক্ষণিকা





এতদিন পরে ছুটি আজ ছুটি, মন ফেলে তাই ছুটেছি;
তাড়াতাড়ি ক’রে খেলাঘরে এসে জুটেছি।

বুক-ভাঙা বোঝা নেব না রে আর তুলিয়া,

ভুলিবার যাহা একেবারে যাব ভুলিয়া;

যার বেড়ি তাঁরে ভাঙা বেড়িগুলি ফিরায়ে
বহুদিন পরে মাথা তুলে আজ উঠেছি ৷


কত ফুল নিয়ে আসে বসন্ত আগে পড়িত না নয়নে;
তখন কেবল ব্যস্ত ছিলাম চয়নে।

মধুকরসম ছিনু সঞ্চয়প্রয়াসী,

কুসুমকান্তি দেখি নাই, মধুপিয়াসি—

বকুল কেবল দলিত করেছি আলসে
ছিলাম যখন নিলীন বকুলশয়নে।


দূরে দূরে আজ ভ্রমিতেছি আমি, মন নাহি মোর কিছুতে,
তাই ত্রিভুবন ফিরিছে আমারি পিছুতে।

সবলে কারেও ধরি নে বাসনামুঠিতে,

দিয়েছি সবারে আপন বৃন্তে ফুটিতে;

যখন ছেড়েছি উচ্চে উঠার দুরাশা
হাতের নাগালে পেয়েছি সবারে নিচুতে।










বিলম্বিত








অনেক হল দেরি,

আজও তবু দীর্ঘ পথের অন্ত নাহি হেরি।

তখন ছিল দখিন হাওয়া আধ্ঘুমো আধ্জাগা,

তখন ছিল সর্ষেখেতে ফুলের আগুন লাগা,

তখন আমি মালা গেঁথে পদ্মপাতায় ঢেকে

পথে বাহির হয়েছিলেম রুদ্ধ কুটির থেকে।

	        এই পাতাটি অন্য কোনো ভাষায় উপলব্ধ নয়।

